
Inatsisartut aalajangiiffissaattut siunnersuutigineqarpoq, Naalakkersuisut 

suliakkerneqassasut UKA 2017-mut nunaqarfinni, illoqarfinnilu mikinerni 

illuliornissamut aningaasaliiffigineqarnissaminnut inuit pitsaanerusumik 

periarfissaqalernissaat pillugu pilersaarusioqqullugit  

(Inatsisartunut ilaasortaq Bendt B. Kristiansen, Inuit Ataqatigiit) 

 

 

Akissuteqaat  

(Kommuninut, Nunaqarfinnut, Isorliunerusunut, Attaveqaqatigiinnermut Ineqarnermullu 

Naalakkersuisoq) 

 

 

Siullermeerneqarnera  

 

 

Illoqarfinni mikinerni nunaqarfinnilu inuit illuliornissamut aningaasalersueriaatsinik 

pitsaanerusunik periarfissaqarsinnaanerannik pilersaarusiornissaq pillugu siunnersuummut 

saqqummiunneqartumut Naalakkersuisut qujapput. 

 

Naalakkersuisut isumaqataalluinnarput namminerisamik ineqalernissamut periarfissat isertitat 

sumilu najugaqarneq apeqqutaallutik assigiinngitsorujussuusut. Illoqarfiit anginerit sisamat 

realkredit aqqutigalugu taarsigassarsiaqarfiusinnaanerusut avataanni illoqarfimmi 

nunaqarfimmiluunniit najugaqaraanni taarsigassarsinissamut periarfissat 

assigiinngitsorujussuusinnaapput. 

 

Taamaammat Naalakkersuisut isumaqatigaat, innuttaasunut illoqarfiit anginerit sisamat 

avataanni najugaqartunut inissiamik attartukkamik nammineq pigisatut tigusinissamik 

kissaateqartunut imaluunniit namminneq inissaminnik sananissamik kissaateqartunut 

sukangannginnerusunik piumasaqaateqarnissaq pisariaqartinneqartoq. Taamaattumik 

Naalakkersuisut periutsimik sumiiffinni inissianik niuerfinnut naleqqussakkamik pisortanit 

taarsigassarsinissamik periarfissaqarnissaq suliniutigaat. 

 

Tassunga ilanngullugu ilisimatitsissutigineqarsinnaavoq Naalakkersuisut 2017-imi 

upernaakkut quppersagaq paasisitsiniut ”Inigisat” nunatsinni inoqatigiinnut tamanut 

agguaanneqarmat. Quppersakkami namminerisamik inigisaqarsinnaalernissamut periarfissat 

assigiinngitsut allaaserineqarput. 

 

Naalakkersuisut kissaatigaat innuttaasut, aammalu periarfissaqarsinnaasut, nammineq 

pigisaminnik ineqarnissaat. Taamaattumik Naalakkersuisut Napatitsinermut 

Siuariartornissamullu Pilersaarusiami suliniutit arlallit allaaserivaat, taakkunani inissianik 

piginnittunut atugassarititaasut pilerinartuunissaat aammalu naatsorsuutigineqarsinnaanissaat 

qulakkeerniarlugu. 

 



Ilaatigut pineqartut tassaapput pisortat taarsigassarsisitsisarnerisa aaqqiivigineqarnissaa, 

taamaalilluni niuerfimmut naleqqussarneqassalluni. Assersuutigalugu illoqarfinni 

mikinerusuni nunaqarfinnilu aningaasaliiffigineqarsinnaanermik ajornakusoorfiusuni  

piginneqatigiilluni illunik pilersitsisoqarsinnaassalluni. Tamatumani inatsisit 

naleqqussarneqarsinnaapput, taamaasilluni illoqarfinni mikinerusuni aammalu nunaqarfinni 

anginerusumik taarsigassarsisitsisoqarsinnaassalluni. Ilanngullugu Namminersorlutik 

Oqartussat piginneqatigiilluni illuutinik annikinnerusunik pilersitsisinnaanissamut 

ileqquusumik pilersaarusiamik piareersaasiorsinnaapput, taamaasilluni illoqarfinni 

mikinerusuni aammalu nunaqarfinni piginneqatigiiulluni illuliornissamik 

peqatigiiffiliorsinnaaneq ajornannginnerusumik pilersinneqarsinnaasunngorlugu.   

 

Suliniutit ilagivaat, aammalu 2017-imi ukiakkut ataatsimiinnermi saqqummiunneqarnissaanut 

naatsorsuutigineqarsinnaasoq tassaavoq, Inatsisartut inatsisaannut siunnersuutissaq 

ineqarnermut aningaasaliissutit, ilaatigut taarsigassarsiat assigiinngiiaartumik 

killeqartinnissaannut imalimmik, tassani nutaanik illuliornermi 

taarsigassarsisitsisinnaanissamut periarfissiisoqarsinnaalersillugu, sumiiffiit ataasiakkaat 

aallaavigalugit taarsigassarsiat aannertussusilerneqartassallutik. Tamatuma saniatigut 

utoqqalinersialinnut najugarisami pioreersumi nutarternissaannut aningaasaliissutissaannut 

anginerusumik taarsigassarsisitsisinnaaneq periarfissinneqassalluni.  

 

Suliniut alla, aammalu 2017-imi ukiakkut ataatsimiinnermi saqqummiunneqarnissaanut 

naatsorsuutigineqarsinnaasoq tassaavoq, Inatsisartut inatsisaannut siunnersuut 

piginneqatigiiulluni inissianut tunngasoq. Siunnersuut periarfissiissaaq piginneqatigiiulluni 

inissialiornermi peqatigiiffiit minnerit, maannakkumut atuuttuniit minnerusut, aammalu 

piginneqatigiiulluni illuutit peqatigiiffiliornissamut ajornannginnerulersitsisussamik, 

ingammik illoqarfinni mikinerusuni aammalu nunaqarfinni. Tassani aamma taarsigassarsiat 

assigiinngiiaartumik killeqartinnissaannut suliarineqassapput, sumiiffiit ataasiakkaat 

apeqqutaallutik taarsigassarsisitsisoqartassalluni.  

 

Taamatuttaaq siunnersuutigineqarpoq ernianut tapiissutinut ilanngaatit 

allanngortinneqassasut, taamaalilluni annikitsunik akunnattunillu isertitaqartartut 

periarfissarissaartinnerulersinniarlugit. Naggasiullugu inissiat pillugit peqqussummik 

nutarterinermi, aningasaliisartut namminersortut inunnut akiliisinnaassuseqartunut 

namminnerli inigisaminnut aningaasaliinissamut soqutiginninngitsunut inissianut 

attartortittakkanut aningaasaliinissaannut tunngavissiisoqassaaq. 

 

Nammineerlutik ingerlatsisut aningaasalersugaannik amerlanerusunik inissiaqartitsinerup 

kingunerissavaa, kommunit (pisortat) innuttaasunut aningaasaateqannginnerusunut 

pitsaasunik akikitsunillu inissiaqartitsinissaasa qulakkeerneqarnissaanut 

periarfissarissaarnerulernerat. Naalakkersuisut ilimagaat inissiaateqarnermik 

aaqqissuusseqqinnerup ilaatut inissianut aningaasaliisarneq kiisalu piginneqatigiilluni illuutit 

pillugit Inatsisartut inatsisissaattut siunnersuutinik 2017-imi ukiakkut ataatsimiinnermi 

saqqummiussissallutik, tassani illoqarfinnut mikinerusunut nunaqarfinnullu 

iluaqutaasinnaasumik taarsigassarsiat assigiinngiiaartumik killeqartinnissaannut 

periarfissiisoqassalluni. 

  

 



Inatsisissatut siunnersuutinik, ilaatigut suliniutinik aalajangiiffigisassatut siunnersuummi 

saqqummiunneqartumi kissaatinik naammassinniffiusussanik imaqartunik 

saqqummiussinissaq Naalakkersuisunit siunertarineqarmat, Inatsisartut aalajangiiffigisassatut 

siunnersuummut tapersiinissaat Naalakkersuisut inassutigaat. 

  

 

 

 

 


